
 

 

ᑲᑎᖕᖓᓂᕐᒥ ᐅᖄᔭᐅᔪᕕᓃᑦ 
ᑭᒡᒐᑐᕐᑏᑦ ᑲᑎᒪᓂᖓᑦ - ᑎᓯᒻᐱᕆ 03 – 06, 2024 I ᒪᓐᑐᔨᐊᓪ 

ᑭᒡᒐᑐᕐᑏᑦ ᑐᑭᓯᑎᑕᐅᓚᐅᔪᔪᑦ ᓯᕗᒧᐊᑦᑏᑦ ᐃᓱᒪᑦᓴᓯᐅᕐᓂᖏᑦᑕ ᐱᕙᓪᓕᐊᒍᑎᖏᓐᓂᒃ. ᐅᖃᓚᐅᔪᔪᑦ 
ᓴᐳᑦᔨᓂᕐᒥᓂᒃ ᑕᐅᑐᒍᑎᒥᒃ ᐃᓕᓐᓂᐊᑏᑦ ᐱᔭᖃᕐᓂᖓᓂᒃ ᐱᑭᐊᕐᓯᒪᔪᒥᒃ ᖃᓄᐃᓘᖃᑎᖃᕈᑎᓂᒃ ᑕᒪᖏᓐᓂᒃ 
ᐱᓇᓱᑦᑎᓂᒃ ᐳᕐᑐᓂᕐᓴᓂᓪᓗ ᐃᓕᓐᓂᐊᑎᓂᒃ “ᓈᓚᓐᓂᖅ” ᐊᑐᕐᑕᐅᓂᖓᓂ ᐃᓕᓐᓂᐊᓇᐅᑉ ᐊᕐᕌᒍᖓᑕ 
ᐱᒋᐊᖕᖓᓂᖓᓂᒃ ᐱᒋᐊᕐᓱᓂ. ᑕᒡᒍᖓ ᑎᑭᑦᓱᒍ, ᑲᑎᓪᓗᒋᑦ 190-ᓂᒃ ᐃᓕᓐᓂᐊᑎᓂᒃ 
ᐃᓱᒪᑦᓴᓯᐅᕐᕕᖃᓯᒪᓕᕐᑐᑦ, ᐃᓚᖃᕐᒥᑎᓪᓗᒋᑦ 750 ᐅᖓᑖᓄᑦ ᐱᓇᓱᑦᑎᓂᒃ ᐊᒻᒪᓗ ᓄᓇᕕᒻᒥ ᓄᓇᓯᒪᔪᓂᒃ, 
ᐊᑐᕐᓱᑎᒃ 10-ᓂᒃ ᐃᓛᒃᑰᑐᓂᒃ ᖃᓄᐃᓘᖃᑎᖃᕈᑎᓂᒃ.  
ᓄᕕᒻᐱᕆᒥ, ᓯᕗᒧᐊᑦᑏᑦ ᐱᒋᐊᓚᐅᔪᔪᑦ “ᑕᐅᑐᒐᓕᐅᕐᓂᐅᑉ” ᐱᓇᓱᑦᑕᐅᓂᖓᓂᒃ, ᑕᒡᒐᓂ ᑕᒣᑕ ᑕᐅᑐᒍᑎᖓ 
ᐃᓕᓐᓂᐊᑏᑦ ᐱᔭᖃᕐᓂᖓᓂᒃ ᓴᓇᖃᑎᒌᒍᑕᐅᓯᑎᓪᓗᒍ ᐊᕐᖁᑎᕐᖃᓱᓂ ᐃᓱᒪᑦᓴᓯᐅᕐᓂᒍᑎᓂᒃ ᐱᓇᓱᑦᑎᓂᒃ, 
ᐃᓕᓐᓂᐊᑎᓂᒃ ᐊᒻᒪᓗ ᓄᓇᕕᒻᒥ ᓄᓇᓯᒪᔪᓂᒃ. 
ᐱᒋᐊᕐᑎᑕᐅᓯᒪᑦᓱᓂ ᔫᓂ 2025-ᒥ, ᑕᒪᓐᓇ ᓯᕗᒧᐊᑦᑏᑦ 4-ᓂᒃ ᐱᕙᓪᓕᐊᓂᖃᕐᓱᓂ ᓯᕗᓂᓕᐅᕐᓯᒪᔪᒥᒃ 
ᐸᕐᓇᓂᐅᕗᖅ. ᐊᓂᒍᐃᔪᖅ ᐊᕐᕌᒍᒥᒃ ᐊᑕᐅᓯᕐᒥᒃ ᐊᒻᒪᓗ ᓄᐃᑕᖓ ᓴᖑᐊᑦᓯᓛᕐᓱᓂ ᐱᓇᓱᓐᓂᑎᓐᓂᒃ ᐊᕐᕌᒍᓂ 5-
ᓂ ᙯᔪᓂ. ᐃᓚᐅᑎᑦᓯᓯᐊᕐᑐᓂᒃ ᐃᓱᒪᑦᓴᓯᐅᕐᓂᒍᑎᓂᒃ ᐊᑐᕐᓱᓂ, ᓯᕗᒧᐊᑦᑏᑦ ᐃᓱᒪᒋᐊᑦᓯᐊᑐᖅ ᖃᓄᖅ 
ᓴᐳᒻᒥᒐᔭᕐᓂᒥᒃ ᓄᓇᕕᒻᒥ ᐃᓕᓐᓂᐊᑎᓂᒃ ᐱᔭᖃᕐᓂᒧᑦ ᐊᕐᖁᑎᖓᓐᓂ. 
ᒫᓐᓇᒧᑦ, ᐱᓇᓱᖃᑎᒌᑦ ᓯᕗᓕᕐᑐᑦ ᓯᕗᒧᐊᑦᑏᑦ ᐃᓱᒪᑦᓴᓯᐅᕐᓂᒍᑎᖏᓐᓂᒃ ᑕᑯᓯᒪᔪᑦ ᑕᒪᓐᓇ 
ᐃᓚᐅᖃᑕᐅᑎᑦᓯᓂᐅᑉ ᐱᐅᓯᐅᓂᖓ ᐃᑲᔪᕐᓯᒋᐊᖓ: ᐱᖕᖑᐃᓂᕐᒥᒃ ᒪᓗᓐᓇᖏᑦᑐᒥᒃ ᐃᓂᒥᒃ ᐃᓚᐅᔪᐃᑦ 
ᐅᖃᕐᕕᓴᖓᓂᒃ ᐃᓱᒪᒋᔭᒥᓂᒃ ᐊᒻᒪᓗ ᐱᒍᒪᔭᒥᓂᒃ; ᓴᓇᓂᕐᒥᒃ ᐱᖕᖏᓯᕐᑐᕕᖃᖕᖏᓂᕐᒥᒃ ᑎᒥᐅᑉ ᐃᓗᐊᓂ; 
ᐱᓕᕐᐸᓕᐊᑎᑦᓯᓂᕐᒥᒃ ᐃᑲᔪᕐᑐᖃᑦᑕᐅᑎᓂᕐᒥᒃ ᐊᒻᒪᓗ ᐱᓇᓱᖃᑎᒋᔭᓂᒃ ᓴᐳᑦᔨᖃᑦᑕᓂᕐᒥᒃ ᐱᓇᓱᑦᑏᑦ ᐃᒻᒧᐊᓂ; 
ᓄᒃᑭᑎᑦᓯᓂᕐᒥᒃ ᐃᓚᐅᔪᓂᒃ ᐊᒻᒪᓗ ᓂᑲᓀᓪᓕᑎᕆᒋᐊᓪᓚᓂᕐᒥᒃ ᐃᓗᕐᖁᓯᐅᑉ ᐃᑉᐱᒋᔭᐅᓂᖓᓂᒃ.  
ᓯᕗᒧᐊᑦᑏᑦ ᐱᓇᓱᖃᑎᒌᖏᑦ ᑐᓴᕐᑎᓯᓯᒪᒻᒥᔪᑦ ᐃᓕᓐᓂᐊᑏᑦ ᐃᓚᐅᖃᑕᐅᓂᖓᑕ ᐱᓗᐊᕐᓱᓂ 
ᐱᑦᓯᐊᓚᐅᔪᒋᐊᖓᓂᒃ. ᐃᓅᓱᑦᑐᐃᑦ ᓂᓪᓕᕈᑎᖃᖃᑦᑕᓚᐅᔪᔪᑦ ᐊᓕᐊᓱᓐᓂᒥᒃ ᐊᒻᒪᓗ ᖁᕕᐊᓱᓐᓂᒥᒃ 
ᖃᓄᑐᐃᓐᓇᖅ ᐱᐅᓯᖃᕐᓱᑎᒃ ᓄᓇᓕᐅᑉ-ᐃᓗᐊᓂ ᖃᓄᐃᓘᕈᑎᓕᒫᓂ ᐊᒻᒪᓗ ᓄᓇᓖᑦ-ᐊᒥᓱᐃᓕᕐᕿᖓᔪᑦ 
ᖃᓄᐃᓘᕈᑎᖏᓐᓂ. ᑲᓱᕐᑎᓯᓂᖅ ᐃᓕᓐᓂᐊᕕᓐᓂᒃ ᓄᓇᕕᐅᑉ ᓄᓇᓕᓕᒫᖏᓐᓂ ᑲᑎᒍᑕᐅᓚᐅᔪᒻᒥᔪᖅ 
ᐅᖓᓯᒋᐅᑎᔪᓄᑦ ᐃᓚᒌᓄᑦ, ᑕᒪᓐᓇᓗ ᐱᖕᖑᑎᑦᓯᓚᐅᔪᕗᖅ ᐊᑐᕐᓱᒍ ᐊᑦᔨᖃᖕᖏᑐᒥᒃ ᐃᓕᓐᓂᐊᑎᓄᑦ ᐊᒥᓱᓄᑦ 
ᑖᒃᑯᐊᓗ ᑕᒪᑐᒥᖓ ᓇᑯᕐᓴᓂᕐᒥᓂᒃ ᐅᖃᖃᑦᑕᓚᐅᔪᕗᑦ.   
ᐃᑉᐱᒋᔭᐅᒋᐊᓕᒃ ᓄᓇᓕᒻᒥᐅᑦ ᐃᓚᐅᖁᔭᐅᓚᐅᔪᒐᓗᐊᕐᑎᓗᒋᑦ ᐱᖓᓱᓂ ᐊᑦᔨᒌᖕᖏᑐᓂ ᐱᓇᓱᐊᕈᑎᓂ ᐅᓪᓗᒥᒧᑦ 
ᑎᑭᑦᓱᒍ (ᑰᑦᔪᐊᒥ ᐅᒃᑑᐱᕆᐅᑎᓪᓗᒍ, ᐃᕗᔨᕕᒻᒥ ᐅᒃᑑᐱᕆᐅᑎᓪᓗᒍ ᐊᒻᒪᓗ ᓄᓇᓕᓐᓂ ᐃᓘᓐᓇᖏᓐᓂ 
ᓄᕕᒻᐱᕆᐅᑎᓪᓗᒍ), ᐃᑭᑦᑐᐊᐲᑦ ᓄᓇᕕᒻᒥᐅᑦ ᐃᓚᐅᓚᐅᔪᒻᒪᑕ. 

ᐊᑦᑐᐊᑎᓪᓗᒍ ᑯᐯᒃᑯᑦ ᑲᕙᒪᖓᑕ ᐱᖁᔭᖅ 14-ᒥᒃ ᑲᔪᓯᓕᕐᑎᓯᓂᖓᓄᑦ, ᑭᒡᒐᑐᕐᑏᑦ ᑲᑎᒪᔨᖏᑦ ᑲᑎᕕᒃ 
ᐃᓕᓴᕐᓂᓕᕆᓂᕐᒥ ᐱᔪᒪᓯᒪᔪᑦ ᐱᖁᔭᓕᕆᔨᓄᑦ ᐃᓱᒪᓕᐅᕐᑕᐅᓂᕐᒥᒃ ᖃᐅᔨᓴᕈᒪᑦᓱᑎᒃ ᓇᓪᓕᑳᕈᑎᓂᒃ 
ᐱᒍᑕᐅᒐᔭᕐᑐᓂᒃ ᐃᓗᐃᑦᑐᒥᒃ ᑌᑦᓱᒧᖓ ᐃᓚᐅᑎᑕᐅᖕᖏᓂᕐᒥᒃ ᐃᓄᓐᓄᑦ ᐃᓚᐅᔪᓄᑦ. ᑐᑭᓯᓐᓇᓯᐊᕐᑐᖅ 
ᐱᖁᔭᖅ 14 ᓯᖁᒥᑦᓯᒋᐊᖓ JBNQA-ᒥ ᐱᔪᓐᓇᓂᖃᕈᑎᓂᒃ, ᑕᒪᓐᓇᓗ ᐱᓂᕐᓗᐃᕗᖅ 
ᓄᓇᖃᕐᓂᒧᐊᓕᖓᔪᓂᒃ ᐱᔪᓐᓇᓂᖏᓐᓂᒃ ᑲᑎᕕᒃ ᐃᓕᓴᕐᓂᓕᕆᔩᑦ ᐃᓕᓐᓂᐊᕇᕐᑐᖁᑎᖏᑕ 
ᑲᔪᓯᒍᓐᓇᓂᖓᑎᒍᑦ ᐳᕐᑐᓂᕐᓭᑦ ᑭᖑᓂᖓᓂ ᐃᓕᓐᓂᐊᕈᑎᓄᑦ ᑯᐯᒃ ᓄᓇᖓᑕ ᐊᓯᐊᓂ ᐅᖃᐅᓯᕐᒥᒃ 
ᐊᑐᕈᒪᔭᒥᓂᒃ ᐊᑐᕐᓗᑎᒃ.  
ᐱᖁᔭᖅ 14 ᐱᓀᓕᕐᓯᑎᑦᓯᕗᖅ ᐃᓕᓐᓂᐊᑏᑦ ᐱᔭᖃᕐᓂᓴᖓᓂᒃ ᐳᕐᑐᓂᕐᓭᑦ ᑭᖑᓂᐊᒍᑦ ᐃᓕᓐᓂᐊᕈᑎᓂᒃ. 
ᑲᑎᕕᒃ ᐃᓕᓴᕐᓂᓕᕆᓂᖅ (KI) ᑕᒪᑐᒧᖓ ᐊᑦᑐᑕᐅᖕᖏᓚᕆᓐᓂᖓᓂᒃ ᐱᒍᒪᔪᖅ ᐃᓄᓐᓄᑦ ᐃᓚᐅᔪᓄᑦ. ᐊᕐᕌᒍᒥ 
ᑕᒡᒐᓂ, ᑕᑯᓯᒪᓕᕐᑐᒍᑦ ᐱᐅᖕᖏᑐᓂᒃ ᐱᖁᔭᖅ 14 ᓄᐃᑎᑕᖏᓐᓂᒃ ᐃᓄᐃᑦ ᐃᓕᓐᓂᐊᑏᑦ ᐃᒻᒧᐊᓂ ᑲᑎᕕᒃ 
ᐃᓕᓴᕐᓂᓕᕆᓂᐅᑉ (KI) ᐃᑲᔪᕐᑕᖏᓐᓂ ᐃᓕᓐᓂᐊᓂᖓᑎᒍᑦ ᐃᓕᓐᓂᐊᕕᒻᒪᕇᑦ ᐳᕐᑐᓂᖓᓂ. ᐃᓚᖏᑦ 
ᓴᕗᓪᓗᑐᓚᐅᔪᔪᑦ ᐅᐃᒍᐃᑎᑐᑦ ᐃᓕᓐᓂᐊᕈᑎᒋᐊᓪᓚᓂᒃ ᐊᑐᕆᐊᖃᓯᒐᒥᒃ ᓄᕐᙯᓇᓚᕿᑦᓱᑎᒃ ᐊᓪᓛᑦ 
ᐃᓕᓐᓂᐊᕆᐊᕐᓯᒪᔭᒥᓂᒃ. ᐊᓯᖏᑦ ᓴᐱᓕᓚᐅᔪᖕᖏᑐᑦ, ᐃᓕᓐᓂᐊᑕᒥᓂᒃ ᓱᖕᖏᑑᖃᕐᑕᓱᑎᒃ ᐅᕝᕙᓘᓐᓃᑦ 
ᐊᓂᒍᐃᑦᓴᒐᖃᑦᑕᓱᑎᒃ ᐃᑭᑦᑐᕌᕐᑐᒪᕆᐅᑦᓱᑎᒃ ᐃᓕᑦᓯᒍᑎᒥᒍᑦ ᑕᒪᓐᓇ ᓱᕐᕃᑎᓪᓗᒍ CRC-ᖏᓐᓂᒃ (cote R) 



 

 

ᐊᒻᒪᓗ ᒥᑭᓪᓕᑎᕆᑎᓪᓗᒍ ᐃᑎᕐᑎᑕᐅᒍᓇᐅᓂᖓᓂᒃ ᐱᓯᑎᐅᒋᐊᖃᕐᓇᑐᓄᑦ ᓯᓚᑦᑐᓴᕐᕕᓂ ᐃᓕᓐᓂᐊᕈᑎᓄᑦ 
ᖃᓪᓗᓈᑎᑐᑦ ᓯᓚᑦᑐᓴᕐᕕᓂ ᑯᐯᒃ ᓄᓇᖓᓂ. 
ᒣ 2021 ᐊᒻᒪᓗ ᔫᓂ 2022 ᐊᑯᓐᓂᖓᓂ, KI-ᑯᑦ ᐃᓱᒫᓘᑎᒥᓂᒃ ᖃᐅᔨᔭᐅᑎᑦᓯᖃᑦᑕᓯᒪᔪᑦ MEQ-ᑯᓂ 
ᐊᖓᔪᕐᖃᐅᑎᓄᑦ ᐊᑦᔨᒌᖕᖏᑐᓂᒃ ᐳᕐᑐᓂᓕᓐᓄᑦ: ᑐᕐᖃᑕᕐᕕᒃ ᐳᕐᑐᓂᕐᓴᒥᒃ ᐃᓕᓐᓂᐊᓂᕐᒧᑦ ᐹᔅᑳᓪ ᑌᕆ, 
ᐃᑲᔪᑎ ᑐᕐᖃᑕᕐᕕᐅᑉ-ᑐᖓᓕᖓᓄᑦ ᐃᓕᓐᓂᐊᓂᓕᕆᓂᕐᒧᑦ ᒪᕇ-ᔫᓰ ᐸᓓ, ᑲᑎᒪᔨᖏᓐᓄᑦ, ᐊᒻᒪᓗ ᐊᒥᓱᓄᑦ 
ᐱᓇᓱᑦᑎᖏᓐᓄᑦ ᐊᑦᔨᒌᖕᖏᑐᓄᑦ MEQ-ᑯᓂ. ᓂᓪᓕᕈᑎᖃᕐᓯᒪᒻᒥᔪᒍᑦ ᐃᓱᐃᓪᓕᐅᕈᑎᑦᑎᓂᒃ ᐊᑕᐅᓯᐊᕋᑕ, 
ᑲᑎᒪᑦᓯᒍᑎᑦᑎᓂ ᑐᕐᖃᑕᕐᕕᒥᒃ ᓚᕝᕆᐊᓂᐊᒥᒃ.  
MEQ-ᑯᓂ ᑲᒪᔨᕗᑦ ᐅᖃᕐᓯᒪᔪᑦ ᐃᑲᔪᕐᑐᓂᕐᒥᓂᒃ ᑐᑦᓯᕋᐅᑎᑦᑎᓂᒃ ᐱᖁᔭᒥ 14-ᒥ ᐱᒋᐊᖃᕐᑎᑕᐅᔪᓄᑦ 
ᐊᑐᕐᕕᐅᖏᓪᓚᕆᓐᓂᖓᓂᒃ ᐃᓄᐃᑦ ᐃᓚᐅᔪᓕᒫᑦ. ᑌᒣᓕᓚᐅᔪᒻᒥᔪᖅ ᑐᕐᖃᑕᕐᕕᒃ ᓚᕝᕆᐊᓂᐊ. ᑌᒣᒐᓗᐊᕐᑎᓗᒍ, ᒣ 
2022 ᐱᒋᐊᖕᖓᓂᖓᓄᑦ ᑎᑭᑦᑎᓗᑕ, ᓯᕗᒧᐊᕐᓂᒥᒃ ᐱᑕᖃᕐᓯᒪᓚᐅᔪᖕᖏᑐᖅ. KI-ᑯᑦ ᒪᕐᕈᕕᑦᓱᑎᒃ 
ᐊᓪᓚᖃᑦᑕᐅᓚᐅᔪᔪᑦ ᐊᖓᔪᕐᖄᒪᕆᒻᒧᑦ ᓕᑰᒧᑦ, ᑭᐅᔭᐅᓂᕐᒥᒃ ᐱᓚᐅᕐᓯᒪᒐᑎᒃ. 
ᒣ 2023-ᒥ, ᑯᐯᒃᑯᑦ ᑲᕙᒪᖓ ᓄᐃᑦᓯᓚᐅᔪᔪᖅ ᒪᓕᒐᕐᓂᒃ ᐊᓪᓚᓕᕆᐅᑎᒋᒋᐊᖏᑦ ᓇᓗᓇᕐᑐᐊᓗᓐᓂᒃ (ᑕᒣᓐᓄᑦ 
ᓄᓇᕕᒻᒥᐅᓄᑦ ᐊᒻᒪᓗ CÉGEP-ᓄᑦ), ᐱᕕᑭᓪᓕᑎᕆᑦᓱᓂ ᐃᓚᐅᒍᓐᓇᓂᕐᒥᒃ ᐊᒻᒪᓗ ᐃᓘᓐᓈᒍᑦ ᐃᓄᕐᓴᓚᕆᑦᓱᓂ 
ᓴᐳᒻᒥᒋᐊᖃᕐᓂᒥᓂᒃ ᐱᔪᓐᓇᓂᕆᔭᐅᔪᓂᒃ ᐃᓄᓕᒫᓄᑦ ᐃᓚᐅᔪᓄᑦ JBNQA ᐊᑖᒍᑦ. 
ᐃᓕᓐᓂᐊᕕᓐᓂ ᓄᓇᕕᒻᒥ, ᐃᓕᓐᓂᐊᑎᑦᓯᓂᖅ ᐅᖃᐅᓯᖃᕈᑕᐅᕗᖅ ᐃᓄᒃᑎᑐᑦ. ᐅᐃᒍᐃᑎᑐᑦ ᐊᒻᒪᓗ ᖃᓪᓗᓈᑎᑐᑦ 
ᐅᖃᐅᓰᑦ ᐃᓕᓐᓂᐊᑎᑦᓯᒍᑕᐅᔪᑦ ᐅᖃᐅᓯᕐᒧᑦ ᑐᖓᓕᐅᑎᓪᓗᒋᑦ. ᐊᕐᕌᒍᓂ 10-ᓂ ᐊᓂᒍᕐᑐᓂ ᐃᓅᓱᑦᑐᐃᑦ 
ᐃᓕᓐᓂᐊᕕᖏᓐᓂ, ᕿᑎᕐᖃᒐᓚᖏᑦ ᐃᓕᓐᓂᐊᑎᑦᑕ ᐃᓕᓐᓂᐊᑐᑦᓴᓕᐊᖑᓯᒪᔪᑦ ᐅᐃᒍᐃᑎᑐᑦ ᐃᓕᓐᓂᐊᕈᑎᓂ, 
ᕿᑎᕐᖃᕆᒻᒥᔭᖏᑦ ᐁᑉᐸᖏᑦ ᐃᓕᓐᓂᐊᑐᑦᓴᓕᐊᖑᓯᒪᑎᓪᓗᒋᑦ ᖃᓪᓗᓈᑎᑐᑦ ᐅᖃᐅᓯᕐᒧᑦ ᑖᒃᑯᐊ ᐅᖃᐅᓯᕐᒧᑦ 
ᑐᖓᓕᐅᑎᓪᓗᒋᒃ. ᐃᓕᓐᓂᐊᑏᑦ ᐃᓕᓐᓂᐊᑐᑦ ᐅᐃᒍᐃᑎᑐᑦ ᐃᓕᓐᓂᐊᕈᑎᓂ ᐱᔭᖃᕐᓂᓴᐅᕙᑦᑐᑦ DES-ᒥᓂᒃ. 
ᐆᑦᑑᑎᒋᓗᒍ, 2023-ᒥ, ᐃᓕᓐᓂᐊᑎᑦᑕ 47%-ᖏᑦ ᐃᓕᓐᓂᐊᓚᐅᔪᔪᑦ ᐅᐃᒍᐃᑎᑐᑦ ᐃᓕᓐᓂᐊᕈᑎᓂ, ᐊᒻᒪᓗ 
ᐳᕐᑐᓂᕐᓴᓂᒃ ᐃᓕᓐᓂᐊᑎᑦᑕ 56%-ᖏᑦ ᐅᐃᒍᐃᑎᑐᑦ ᐃᓕᓐᓂᐊᓚᐅᔪᑦᓱᑎᒃ. 3.499-ᓂᒃ ᐃᓕᓐᓂᐊᑎᖃᓚᐅᔪᔪᖅ 
ᐃᓅᓱᑦᑐᐃᑦ ᐃᓕᓐᓂᐊᓂᖓᓂ 2023-2024-ᒥ. 
ᓄᓇᕕᒻᒥ ᐳᕐᑐᓂᕐᓴᓂᒃ ᐃᓕᓐᓂᐊᕕᒻᒥ ᐃᓕᓐᓂᐊᕇᕐᑐᑦ ᐊᒥᓲᓂᕐᓴᖏᑦ ᐃᓕᓐᓂᐊᓯᒪᒐᓗᐊᕐᑎᓗᒋᑦ ᐅᐃᒍᐃᑎᑐᑦ 
ᐃᓕᓐᓂᐊᕈᑎᓂᒃ ᐃᓕᓐᓂᐊᕕᑦᑎᓂ, 6-ᑐᐃᓐᓀᑦ ᐃᓄᐃᑦ ᐃᓕᓐᓂᐊᕇᖃᑦᑕᓯᒪᔪᑦ ᐅᐃᒍᐃᑎᑐᑦ ᐃᓕᓐᓂᐊᕕᒻᒪᕆᓐᓂ 
2016-ᒥᓂᒃ. ᑕᑯᓯᒪᔪᒍᑦ ᒪᑐᒥᖓ ᓄᓇᕕᒻᒥᐅᑦ ᐊᒥᓲᓂᕐᓴᖏᑦᑕ ᐃᓕᓐᓂᐊᓂᕐᒥᓂᒃ ᑲᔪᓯᔪᑦ ᐳᕐᑐᓂᕐᓴᓂᒃ-
ᐃᓕᓐᓂᐊᕖᑦ ᑭᖑᓂᖓᓂ ᓂᕈᐊᓲᖑᓂᖓᓂᒃ ᐃᓕᓐᓂᐊᓚᖓᓗᑎᒃ ᖃᓪᓗᓈᑎᑐᑦ ᐅᖃᐅᓯᖅ ᐊᑐᕐᓗᒍ. 
ᑌᒣᒍᓐᓇᓂᕐᒥᒃ ᐱᔪᓐᓇᓂᖃᕐᓂᖓᑦ ᓴᐳᒻᒥᔭᐅᔪᖅ JBNQA ᐊᑖᒍᑦ. ᐱᖁᔭᖅ 14 ᓯᖁᒥᑦᓯᔪᖅ ᑕᒪᑐᒥᖓ 
ᓄᓇᖃᕐᓂᒧᑦ ᐊᖏᖃᑎᒌᒍᑎᒥᓂ ᐱᔪᓐᓇᓂᖃᕈᑎᖓᓂᒃ.  
ᐳᕐᑐᓂᕐᓴᓂᒃ ᐃᓕᓐᓂᐊᓂᐅᑉ ᑭᖑᓂᖓᓂ, ᑕᑯᓯᒪᒻᒥᔪᒍᑦ ᒪᑐᒥᖓ 149-ᓂ ᐃᓕᓐᓂᐊᕆᐊᕐᑎᓯᒪᔭᑦᑎᓂ, 120-
ᑕᖏᑦ ᑖᒃᑯᐊ ᐃᓕᓐᓂᐊᑐᑦᓴᓕᐊᖑᓯᒪᓂᖓᓂᒃ ᖃᓪᓗᓈᑎᑐᑦ ᐱᓇᓱᒐᕐᓂᒃ ᐃᓕᓐᓂᐊᕕᓐᓂ, ᐃᓕᓐᓂᐊᕕᒻᒪᕆᓐᓂ 
ᐊᒻᒪᓗ ᓯᓚᑦᑐᓴᕐᕕᓂ. ᑐᑭᓯᒪᒐᓗᐊᕐᑎᓗᑕ ᑯᐯᒃᑯᑦ ᑲᕙᒪᖓᑕ ᓴᐳᒻᒥᒐᓱᑐᐃᓐᓇᓂᖓᓂᒃ ᐅᐃᒍᐃᑎᑐᑦ 
ᐅᖃᐅᓯᕐᒥᒃ ᐱᖁᔭᖅ 14 ᐊᑐᕐᓱᒍ, ᑕᑯᑦᓴᐅᕗᖅ ᑖᒃᑯᐊ 120-ᑐᐃᓐᓀᑦ ᐃᓕᓐᓂᐊᑏᑦ ᓄᐃᑕᑦᓯᖏᓐᓂᖓ 
ᐃᓕᒪᓇᓪᓚᕆᑦᑐᒥᒃ ᐅᐃᒍᐃᑦ ᐅᖃᐅᓯᖓᓄᑦ. ᑌᒣᒋᐊᓪᓚᒥᔪᖅ ᖃᐅᔨᒪᑦᓱᓂ ᑖᒃᑯᐊ 90%-ᖏᓐᓂᒃ ᐊᒥᓲᓂᕐᓭᑦ 
ᓄᓇᕕᒻᒧᑦ ᐅᑎᓲᖑᓂᖓᓂᒃ ᐃᓕᓐᓂᐊᕇᕐᓯᒪᓕᕋᒥᒃ. 
ᐊᒥᓲᓂᕐᓭᑦ ᐃᓄᐃᑦ ᐱᔭᖃᕈᓐᓇᓂᖓᑦ ᐱᓇᓱᒐᕐᓂᒃ ᐃᓕᓐᓂᐊᕕᒻᒪᕆᓐᓂ ᓯᓚᑦᑐᓴᕐᕕᓂᓘᓐᓃᑦ 
ᐱᒋᐅᕐᓴᐅᑕᐅᒋᐊᓕᓐᓂᒃ ᐱᒋᐊᖃᓪᓚᕆᑉᐳᖅ ᓄᓇᕕᐅᑉ ᓯᕗᓂᑦᓴᖓᓄᑦ. ᒫᓐᓇᐅᑎᓪᓗᒍ, ᐱᖁᔭᖅ 14 
ᓄᓇᕕᒻᒥᐅᓂᒃ ᓯᕗᕐᖏᓂᓯᒪᕗᖅ ᐱᔭᖃᕐᓂᖓᑎᒍᑦ ᑕᒪᑐᒥᖓ ᑐᕌᕐᑕᐅᔪᒥᒃ.   
  



 

 

ᑭᐅᑦᓱᑎᒃ ᐱᓇᓱᑦᑕᐅᓯᒪᔪᓂᒃ ᑐᓴᕐᑎᓯᒍᑎᓂᒃ ᐱᓇᓱᑦᑎᓕᕆᓂᕐᒥᒃ ᐱᓇᓱᕝᕕᐅᑉ ᓄᐃᑕᖏᓐᓂᒃ, ᑭᒡᒐᑐᕐᑏᑦ 
ᓂᓪᓕᕈᑎᖃᓚᐅᔪᔪᑦ ᐃᓱᒫᓗᓐᓂᒥᓂᒃ ᑎᒥᐅᔪᒧᐊᓕᖓᔪᓂᒃ ᐱᔭᕆᐊᑦᑐᕈᑎᓂᒃ ᓄᐃᓚᕿᑎᑕᐅᓲᓂᒃ ᐱᓇᓱᑦᑏᑦ 
ᐊᓯᑦᔨᑕᖏᓐᓇᓕᒫᕐᓂᖓᓄᑦ ᑎᒥᐅᑉ ᐃᓗᐊᓂ ᐳᕐᑐᓕᕇᓕᒫᑎᒍᑦ. ᑌᒫᑦᓭᓇᖅ ᐃᓱᒫᓗᒋᒻᒥᔭᖓᑦ, 
ᐊᒥᓱᖕᖑᐸᓪᓕᐊᓂᖓ ᐃᓕᓐᓂᐊᑎᑦᓯᔩᑦ ᑯᐯᒻᒥ ᐃᓕᓐᓂᐊᑎᑦᓯᓂᕐᒥᒃ ᐱᔪᓐᓇᐅᑎᖃᖕᖏᑐᑦ. ᖃᓪᓗᓈᑎᑐᑦ 
ᐃᓕᓐᓂᐊᕈᑎᓂ, ᐱᔪᓐᓇᐅᑎᖃᖕᖏᑐᑦ ᖃᑦᓯᐅᓂᖏᑦ ᖃᓂᓪᓕᕙᓪᓕᐊᔪᑦ ᐃᓄᒃᑎᑐᑦ ᐃᓕᓐᓂᐊᑎᑦᓯᔩᑦ 
ᐱᔪᓐᓇᐅᑎᖃᖕᖏᓂᖏᓐᓄᑦ, ᑌᒪᖕᖓᓂᒃ ᐊᒥᓲᓂᕐᐹᖑᓲᓄᑦ KI-ᑯᑦ ᐃᓕᓐᓂᐊᑎᑦᓯᓂᕐᒥᒃ 
ᐱᓇᓱᑦᑎᓕᒫᖏᓐᓂ. 
ᐁᕆᓕ 16 ᐊᒻᒪᓗ ᓯᑉᑎᒻᐱᕆ 30, ᐊᑯᓐᓂᖓᓂ 2024-ᒥ, KI-ᑯᑦ ᐱᓇᓱᑦᑎᑖᓚᐅᔪᔪᑦ ᑲᑎᑦᓱᒋᑦ 343-ᓂᒃ 
ᓄᑖᓂᒃ ᐱᓇᓱᑦᑎᓂᒃ. ᑖᒃᑯᓇᓂ, 135 ᐃᓕᓐᓂᐊᑎᑦᓯᔨᐅᓚᐅᔪᔪᑦ (3 ᐃᓄᒻᒪᕇᑦ ᐃᓕᓐᓂᐊᓂᖓᑕ ᐊᒻᒪᓗ 
ᐱᓇᓱᒐᕐᓂᒃ ᐱᒋᐅᕐᓴᓂᖓᑕ ᐃᓗᐊᓂ—AEVT, 35 ᐱᓇᓱᑦᑎᑖᖑᑎᓪᓗᒋᑦ ᓄᓇᓕᓐᓂᒃ ᑐᕋᕐᑎᓗᒋᑦ ᐃᓅᓱᑦᑐᐃᑦ 
ᐃᓕᓐᓂᐊᓂᖓᓄᑦ, ᐊᒻᒪᓗ 77 ᐱᓇᓱᑦᑎᑖᖑᑎᓪᓗᒋᑦ ᓄᓇᕕᐅᑉ ᓯᓚᑖᓂᒃ ᑐᕌᕐᑎᓗᒋᑦ ᐃᓅᓱᑦᑐᐃᑦ 
ᐃᓕᓐᓂᐊᓂᖓᓄᑦ). ᐊᒥᐊᒃᑯᖏᑦ 208 ᐱᓇᓱᑦᑏᑦ ᐱᓇᓱᑦᑎᑖᕈᑕᐅᓚᐅᔪᔪᑦ ᑲᒪᔨᒻᒪᕆᓐᓂᒃ, ᐱᔪᓐᓴᐅᑎᓕᓐᓂᒃ 
ᐱᓇᓱᑦᑎᒪᕆᓐᓂᒃ, ᐊᒻᒪᓗ ᐃᑲᔪᕐᑎᐅᓱᑎᒃ ᐱᓇᓱᑦᑎᓂᒃ. 
ᐱᓇᓱᑦᑏᑦ ᐊᓯᑦᔨᑕᕐᓂᖓ ᐃᓱᐃᓗᑕᐅᖏᓐᓇᕋᓗᐊᕐᑎᓗᒍ, ᐱᓇᓱᒐᕐᒥ ᓯᕗᒧᐊᕈᓐᓇᓯᒍᑏᑦ ᑐᕌᕈᑕᐅᒋᕗᑦ 
ᐊᓐᓀᖏᓐᓂᒧᑦ ᐱᓇᓱᑦᑎᓂᒃ, ᑲᒪᔨᒻᒪᕇᑦ ᐃᓂᖏᑦᑕ 77%-ᖏᑦ ᐃᓐᓄᓯᒪᒻᒪᑕ ᑎᒥᐅᑉ ᐃᓗᐊᓂ 
ᐱᓇᓱᒐᕐᑖᕈᒪᔪᕕᓂᕐᓄᑦ. 
ᑲᑎᒪᔩᑦ ᐅᖄᓚᐅᔪᔪᑦ ᓴᐳᒻᒥᖏᓐᓈᓂᕐᒥᓂᒃ ᐅᓪᓗᒥ ᐸᕐᓇᕈᑎᓂᒃ ᐊᑌᓐᓇᑐᒥᒃ ᐃᓕᓐᓂᐊᑎᑦᓯᔨᓂᒃ 
ᐱᒋᐅᕐᓭᒍᑎᑦᓴᓂᒃ ᒪᓂᔭᐅᒐᔭᕐᑐᓂᒃ ᓄᓇᕕᒻᒥ (ᑰᑦᔪᐊᒥ), ᐱᓇᓱᖃᑎᖃᕐᓗᓂ ᓯᓚᑦᑐᓴᕐᕕᒥᒃ ᐱᓇᓱᖃᑎᑦᓴᒥᒃ. 
ᑖᓐᓇ ᐃᓕᓐᓂᐊᕈᑎ ᓄᑖᖅ ᑐᕌᖓᒐᔭᖕᖏᑐᑦ ᐃᓕᓐᓂᐊᑎᑦᓯᔩᑦ ᐱᓇᓱᒐᕐᒥᒃ-ᐱᓇᓱᓪᓗᑎᒃ ᐃᓕᓐᓂᐊᓂᖓᓄᑦ. 
ᐅᒃᑯᐃᖔᕋᔭᕐᑐᖅ ᓄᓇᕕᒻᒥ ᓄᓇᓯᒪᔪᓄᑦ ᐃᓚᒋᓕᐅᑎᒍᒪᔪᓄᑦ ᐃᓕᓐᓂᐊᑎᑦᓯᔩᑦ ᐱᓇᓱᒐᖓᓄᑦ ᐊᒻᒪᓗ 
ᐃᓱᐊᖁᑕᐅᒐᔭᕐᓱᓂ ᓄᐃᑕᒌᕐᑐᓄᑦ ᐃᓕᓐᓂᐊᕈᑎᓄᑦ ᒪᓂᒪᔪᓄᑦ KI-ᑯᑦ ᐱᓇᓱᑦᑎᖏᓐᓄᑦ ᐱᓇᓱᓕᕇᕐᑐᓄᑦ 
ᐃᓕᓐᓂᐊᑎᑦᓯᔨᐅᓂᕐᒥᒃ ᐱᒋᐅᕐᓴᓱᑎᒃ ᐅᕝᕙᓘᓐᓃᑦ ᐃᓕᓐᓂᐊᑎᑦᓯᔨᐅᑦᓱᑎᒃ. 
ᐊᒥᓱᐹᓘᓕᕐᒪᑕ ᐃᓕᓐᓂᐊᑎᑦᓯᔩᑦ ᑯᐯᒃᑯᑦ ᐃᓕᓐᓂᐊᑎᑦᓯᓂᕐᒥᒃ ᐱᔪᓐᓇᐅᑎᖓᓂᒃ ᑎᒍᒥᐊᖕᖏᑐᑦ ᐅᐃᒍᐃᑎᑐᑦ 
ᖃᓪᓗᓈᑎᑐᓪᓗ ᐃᓕᓐᓂᐊᑎᑦᓯᓂᐅᑉ ᐃᓗᐊᓂ, ᑭᒡᒐᑐᕐᑏᑦ ᐅᖄᒍᑎᖃᓚᐅᔪᔪᑦ ᐊᑐᕈᓐᓇᑕᒥᓂᒃ ᓇᓪᓕᑳᕈᑎᓂᒃ 
ᓱᕐᖁᐃᕈᑎᑦᓴᓂᒃ ᐱᓇᓱᒐᕐᒥᒃ-ᐱᓇᓱᓪᓗᑎᒃ ᐱᒋᐅᕐᓴᑎᑕᐅᓂᖏᓐᓄᑦ ᑖᒃᑯᐊ ᐱᓇᓱᑦᑎᐅᔪᑦ. ᐃᓱᐊᖁᑎᒋᐊᓪᓓᑦ 
ᐱᒋᐊᖃᕋᔭᕐᑐᑦ ᓂᐳᕐᑎᓯᒍᑎᒋᓚᖓᓗᒋᑦ ᓄᐃᕙᓪᓕᐊᔪᓂᒃ ᐱᒋᐊᓕᓐᓂᒃ ᐱᑕᖃᕐᒥᔪᓂᒃ ᐃᓄᒃᑎᑐᑦ ᐃᓕᓐᓂᐊᓂᐅᑉ 
ᐃᓗᐊᓂ.  
2023-2024-ᒥ KI-ᑯᓂ, 25.2%-ᖏᑦ ᐃᓄᒃᑎᑐᑦ ᐃᓕᓐᓂᐊᑎᑦᓯᔩᑦ ᑎᒍᒥᐊᓚᐅᔪᔪᑦ ᑯᐯᒻᒥ 
ᐃᓕᓐᓂᐊᑎᑦᓯᓂᕐᒥᒃ ᐱᔪᓐᓇᐅᑎᒥᒃ, 38.5%-ᖏᑦ ᖃᓪᓗᓈᑎᑐᑦ ᐃᓕᓐᓂᐊᑎᑦᓯᔩᑦ ᐊᒻᒪᓗ 59%-ᖏᑦ 
ᐅᐃᒍᐃᑎᑐᑦ ᐃᓕᓐᓂᐊᑎᑦᓯᔩᑦ ᐱᑕᖃᕐᑎᓗᒋᑦ. 

ᑭᒡᒐᑐᕐᑏᑦ ᐅᖄᓚᐅᔪᔪᑦ ᐊᑦᔨᒌᖕᖏᑐᓂᒃ ᐅᓐᓂᓗᒍᑕᐅᓕᓂᕐᓂᒃ KI-ᑯᑦ ᐱᓇᓱᑦᑎᖏᓐᓄᑦ ᐊᒻᒪᓗ ᐱᐊᕋᓕᓐᓄᑦ, 
ᐅᖃᐅᑎᔭᐅᒍᑎᒋᓲᒥᓂᒃ ᖃᐅᔨᑎᑕᐅᑐᐃᓐᓇᓱᑎᓪᓘᓃᑦ ᓱᒋᐊᓪᓚᕕᖃᕐᑎᑕᐅᒐᑎᒃ. ᑕᓂᕿᔪᑦ ᓄᐃᑕᔪᑐᙯᑦ 
ᐋᕐᕿᓯᒪᐅᑏᑦ ᐃᓕᖓᔪᑦ ᐅᓐᓂᓘᑎᓂᒃ ᑐᓂᔨᓂᕐᒧᑦ ᐱᐊᕃᑦ ᐃᓕᓐᓂᐊᕕᒻᒥ ᐱᒍᑦᔭᐅᒍᑎᖏᑦᑕ ᒥᑦᓵᓄᑦ, 
ᐆᑦᑑᑎᒋᓗᒍ ᓄᓇᕐᔪᐊᒥ ᐃᓕᓐᓂᐊᑎᓄᑦ ᓈᒻᒪᖏᑦᑐᓕᕆᔨ ᑐᕌᖓᔪᖅ ᐱᐊᕋᓕᓐᓄᑦ, ᐅᕝᕙᓘᓐᓃᑦ 
ᐹᕐᓯᖓᐅᑎᒍᑎᒥᒃ ᐋᕐᕿᓱᐃᒍᑏᑦ ᐋᕐᕿᓯᒪᐅᑎᖏᑦ ᑐᕌᖓᔪᑦ KI-ᑯᑦ ᐱᓇᓱᑦᑎᖏᓐᓄᑦ, ᐃᕐᐸᑎᑕᐅᖁᑦᓱᒋᑦ 
ᑐᓴᕐᑐᓴᓄᑦ ᑕᒪᒃᑯᓂᖓ.    
ᑲᑎᒪᔩᑦ ᐅᖃᑦᓯᐊᓚᐅᔪᔪᑦ ᓄᐃᑦᓯᔪᖃᖕᖏᑐᐊᕐᒪᑦ ᐊᓪᓚᓯᒪᔪᒥᒃ ᐅᓐᓂᓘᑎᒥᒃ, KI-ᑯᑦ ᖃᐅᑦᔩᑐᓕᓲᐹᓘᓂᖓᓂᒃ 
ᖃᓄᐃᓕᖓᐅᑕᐅᔪᑦ ᐃᓚᓪᓗᑯᖏᓐᓂᒃ, ᐊᒻᒪᓗ ᑌᒣᒻᒪᑦ ᐃᓱᐃᓗᑌᑦ ᑭᓪᓕᓯᓂᐊᕈᑕᐅᓲᖑᖕᖏᓂᖓᓂᒃ 
ᐅᕝᕙᓘᓐᓃᒃ ᐋᕐᕿᑕᐅᒍᓐᓇᓲᖑᖕᖏᓂᖓᓂᒃ.  
ᖃᐅᔨᒪᔭᑦᓴᒋᐊᓪᓓᑦ ᖃᓄᖅ ᓄᐃᑦᓯᔪᑦᓴᐅᓂᕐᒥᒃ ᐅᓐᓂᓘᑎᒥᒃ ᓄᓇᕐᔪᐊᒥ ᐃᓕᓐᓂᐊᑎᓄᑦ ᓈᒻᒪᖏᑦᑐᓕᕆᔨᒧᑦ 
ᐱᔭᑦᓴᐅᕗᑦ KI-ᑯᓄᑦ ᐱᑐᕝᕕᒥ: www.kativik.qc.ca/en/student-ombudsman.  
ᖃᐅᔨᒪᔭᑦᓴᒋᐊᓪᓓᑦ ᑲᑎᕕᒃ ᐃᓕᓴᕐᓂᓕᕆᓂᕐᒥ ᒪᓕᒐᕐᓂᒃ ᑐᑭᒧᐊᑦᑎᓯᔪᓂᒃ ᐹᕐᓯᖓᐅᑎᒍᑎᒥᒃ ᐋᕐᕿᓱᐃᓂᕐᒥᒃ 
ᐊᒻᒪᓗ ᐋᕐᕿᓱᐃᓂᒃᒥᒃ ᐃᓱᒪᒃᑯᑦ ᐅᕝᕙᓘᓐᓃᑦ ᓄᓕᐊᕐᓂᓕᕆᐅᑎᑎᒍᑦ ᐸᕝᕕᓴᕐᓂᒥᒃ ᐱᓇᓱᕝᕕᐅᑉ ᐃᓗᐊᓂ 
ᐱᔭᑦᓴᐅᕗᑦ KI-ᑯᓄᑦ ᐱᑐᕝᕕᒥ ᐅᑯᐊ ᐊᑖᓂ ᒪᓕᒉᑦ ᐊᒻᒪᓗ ᑎᓕᔨᒍᑏᑦ ᐃᓘᓐᓈᒍᑦ ᐊᐅᓚᑦᓯᔨᓄᑦ ᐃᓕᖓᔪᑦ 
(ADM-14 ᐊᒻᒪᓗ ADM-18).  

ᑲᑎᒪᔩᑦ ᑐᑭᓯᑎᑕᐅᓚᐅᔪᔪᑦ ᐱᓇᓱᐊᑦᓭᑦ ᐸᕐᓇᑕᐅᒪᒍᑎᖓᑕ ᒥᑦᓵᓄᑦ ᐱᕙᓪᓕᐊᒍᑕᐅᓯᒪᔪᒧᑦ ᑐᑭᒧᐊᑦᑎᓯᔨᒧᑦ 
ᐃᓅᓱᑦᑐᐃᑦ ᐱᒍᑦᔭᐅᒍᑎᖏᓐᓂᒃ ᑐᕌᖓᑎᓪᓗᒋᑦ ᐱᖓᓱᐃᓄᑦ ᐱᓇᓱᕝᕕᖓᑕ ᐱᓇᓱᐊᒐᖏᓐᓄᑦ: 1) 
ᐃᓕᓐᓂᐊᑐᓂᒃ ᐱᒍᑦᔨᒍᑏᑦ 2) ᐃᓕᓐᓂᐊᕕᓐᓂᒃ ᐃᖏᕐᕋᑎᑦᓯᓂᖅ ᐊᒻᒪᓗ 3) ᐃᓱᐊᖁᑎᓄᑦ ᐊᒻᒪᓗ 
ᓈᒃᑯᒋᔭᓕᓐᓄᑦ ᐱᒍᑦᔨᒍᑏᑦ. ᐸᕐᓇᓯᒪᐅᑎ ᑕᑯᑎᑦᓯᒍᑕᐅᔪᖅ ᐃᓗᓕᖃᓚᐅᔪᔪᖅ ᐱᓇᓱᑦᑕᐅᒐᔭᕐᑐᓂᒃ ᐊᒻᒪᓗ 
ᐱᔭᐅᒍᓐᓇᑐᓂᒃ ᐊᑦᑐᐊᔪᓂᒃ ᒪᑯᓄᖓ: ᐃᓕᓐᓂᐊᕈᑎᓂᒃ ᐱᕙᓪᓕᐊᑎᑦᓯᓂᖅ; ᐱᓇᓱᑦᑎᐅᓂᒃᑯᑦ ᐱᕙᓪᓕᐊᓂᖅ 
ᐃᓕᓐᓂᐊᑎᑦᓯᔨᑎᒍᑦ; ᑐᓴᐅᒪᑎᓂᖅ, ᓱᕙᓪᓕᓇᕐᓂᖅ ᐊᒻᒪᓗ ᐱᐊᓚᓂᖅ; ᑲᔪᓯᑦᓭᓇᕐᑐᒥᒃ ᐃᓕᓐᓂᐊᕕᒻᒥ 
ᐱᐅᓯᕙᓪᓕᐊᓂᖅ. 
ᑖᓐᓇ ᐱᓇᓱᕝᕕᒃ ᓄᐃᑦᓯᑎᓪᓗᒍ ᐱᓇᓱᑦᑕᐅᓯᒪᔪᓂᒃ ᑐᓴᕐᑎᓯᒍᑎᒥᓂᒃ, ᑭᒡᒐᑐᕐᑏᑦ ᐅᖃᑦᓯᐊᓚᐅᔪᔪᑦ 
ᐱᒻᒪᕆᐅᒋᐊᖓᓂᒃ ᐃᑲᔪᕐᓯᒋᐊᕐᓗᓂ ᐃᓕᓐᓂᐊᑎᑦᓯᔨᓂᒃ, ᑕᑯᑦᓱᓂ ᐱᓇᓱᑦᑏᑦ ᐊᓯᑦᔨᑕᕐᑐᒪᕆᐅᓂᖓᓂᒃ 
ᐃᓕᓐᓂᐊᑎᑦᓯᔩᑦ ᕿᑎᕐᖃᕆᖕᖏᑕᖏᓪᓘᓃᑦ ᑎᒍᒥᐊᓕᕐᒪᑕ ᑯᐯᒻᒥ ᐃᓕᓐᓂᐊᑎᑦᓯᒍᓐᓇᐅᑎᒥᒃ ᐃᓘᓐᓀᓂ 3-ᓂ 
ᐅᖃᐅᓯᕐᒥᒃ ᐃᓕᓐᓂᐊᑎᑦᓯᒍᑎᓂ (41%-ᖏᑦ 2023-2024-ᒥ). ᐃᓕᓐᓂᐊᕕᓐᓄᑦ ᐳᓛᕐᐸᓂᖓᑦ ᐃᓕᓐᓂᐊᕈᑎᓄᑦ 
ᐃᓱᒪᓕᐅᕐᑏᑦ ᐱᓇᓱᑦᑕᐅᓗᓂ ᑭᓯᐊᓂᓪᓚᕆᐅᕗᖅ.  
ᐃᓱᐃᓗᑕᖅ ᐃᓄᒃᑎᑐᑦ ᐅᖃᐅᓯᕐᒥᒃ ᐃᓕᓐᓂᐊᕈᑎᓄᑦ ᑐᕌᖓᔪᓄᑦ ᐃᓅᓱᑦᑐᓄᑦ ᐅᕕᒃᑲᓂᒃ ᓴᐳᒻᒥᔩᑦ 
ᐱᒍᑦᕕᔨᖏᑦᑕ (DYP) ᑎᒍᒥᐊᕐᑕᖏᓐᓄᑦ ᓄᓇᕕᐅᑉ ᓯᓚᑖᓂ ᐅᖃᕐᑕᐅᔪᖅ ᑭᒡᒐᑐᕐᑎᓄᑦ. ᑲᑎᒪᔩᑦ ᑐᓴᐅᒪᔪᑦ 
DYP-ᑯᓂᒃ ᐱᓇᓱᖃᑎᖃᕐᓂᖅ ᐱᕙᓪᓕᓯᒪᒐᓗᐊᕐᑎᓗᒍ, ᐱᒋᐊᓕᓐᓂᒃ ᖃᐅᔨᓴᕐᓂᒥᒃ ᐱᑕᖃᕐᓯᒪᖕᖏᒋᐊᖓ 
ᓇᓗᓀᕐᓯᓚᖓᓗᓂ ᓱᓀᑦ ᐱᒋᐊᖃᕐᒪᖔᑕ ᐅᖃᐅᓯᑐᖃᕐᒥᓂᒃ ᐊᓯᐅᔨᓂᐊᖕᖏᒪᑕ. ᑭᒡᒐᑐᕐᑏᑦ ᐊᐱᕐᓱᑐᑦ 
ᐊᓪᓚᓯᒪᔪᕐᑎᒍᑦ ᑐᑦᓯᕋᓪᓚᕆᓐᓂᓴᐅᒍᓐᓇᒪᖔᑕ KI-ᑯᑦ ᐊᒻᒪᓗ ᓄᓇᕕᒻᒥ ᐃᓚᒌᑦ ᐸᐸᑕᐅᕕᖓ.  

ᑭᒡᒐᑐᕐᑏᑦ ᑲᑎᒪᔨᖏᑦ ᑐᑭᓯᑎᑕᐅᓚᐅᔪᔪᑦ ᐱᔭᕇᕐᓂᖏᓐᓂᒃ ᖃᐅᔨᓴᐅᑎᒥᒃ ᐱᑦᔪᑎᓕᒻᒥᒃ ᐃᓕᓐᓂᐊᑎᓂᒃ 
ᐊᓐᓀᑌᓕᓂᕐᒥᒃ ᐊᒻᒪᓗ ᐃᓕᓐᓂᐊᕈᑎᓂᒃ ᐱᔭᖃᑦᓯᐊᓂᕐᒥᒃ ᑲᔪᓯᑎᑕᐅᓚᐅᔪᔪᒥᒃ ᐃᓱᒪᒃᑯᓄᑦ ᐅᐱᕐᖓᓴᒃᑯᑦ 
2023-ᒥ. ᑐᖕᖓᕕᖃᕐᓱᓂ ᐊᐱᕐᓱᕈᑎᕕᓂᕐᓂᒃ ᐃᓕᓐᓂᐊᑎᓂᒃ ᓄᓇᓕᒻᒥᐅᓂᓪᓗ, ᖃᐅᔨᓴᐅᑎ ᕿᒥᕐᕈᓯᒪᔪᖅ 
ᐊᐅᓚᑦᓯᓂᕐᐹᓂᒃ ᐅᐊᕈᑎᓂᒃ ᓱᕐᕃᑲᑦᑕᑐᓄᑦ ᐃᓕᓐᓂᐊᕕᒻᒥ ᓴᐱᓕᕐᑌᓕᓂᕐᒥᒃ, ᐊᒻᒪᓗ ᑫᒥᑦᓯᓱᓂ ᑭᖑᓪᓕᓂᒃ 
ᐊᓪᓗᕆᐊᕈᑕᐅᖁᓇᕐᑐᓂᒃ. 
ᑲᑎᑦᓱᒋᑦ 90 ᐊᐱᕐᓱᓂᒍᑏᑦ ᑕᑕᓴᕐᑕᐅᓚᐅᔪᔪᑦ ᓄᓇᕕᒻᒥ ᐃᓕᓐᓂᐊᑎᓄᑦ, 24 ᐊᐱᕐᓱᓃᑦ ᑲᔪᓯᑎᑕᐅᑎᓪᓗᒋᑦ 
ᐱᐊᕋᓖᑦ, ᐃᓕᓐᓂᐊᕕᒻᒥ ᐱᓇᓱᑦᑏᑦ ᐊᒻᒪᓗ ᓄᓇᓕᒻᒥᐅᑦ ᐊᐱᕐᓱᑕᐅᑎᓪᓗᒋᑦ. ᐃᓕᓐᓂᐊᑏᑦ 
ᐃᓚᐅᖁᔭᐅᖃᑦᑕᓚᐅᔪᒻᒥᔪᑦ 12-ᓂ ᐊᑕᐅᑦᓯᑯᑦ ᐅᖄᒍᑎᓂ ᐱᑦᔪᑕᐅᔪᓂᒃ, ᐊᒻᒪᓗ 8-ᓂᒃ ᓄᓇᓖᑦ 
ᐅᖃᖃᑕᐅᒍᑎᖏᓐᓂᒃ ᐊᑐᓚᐅᔪᑦᓱᑎᒃ ᓄᓇᓕᐅᑉ ᑐᓴᐅᑎᖓᑎᒍᑦ. 
ᐃᓚᖃᕐᑎᓗᒋᑦ ᖃᐅᔨᒪᐅᑎᓂᒃ ᓄᐊᑕᓚᐅᔪᔪᓂᒃ ᑖᒃᑯᓂᖓ ᐱᓇᓱᐊᕐᑎᓗᒋᑦ, ᖃᐅᔨᓴᕐᓂᖅ ᐃᓚᖃᕐᒥᔪᖅ 
ᕿᒥᕐᕈᒍᑎᒥᒃ ᐊᓪᓚᑕᐅᓕᓂᕐᓂᒃ ᖃᐅᔨᓴᐅᑎᕕᓂᕐᓂᒃ ᓄᓇᕕᐅᑉ ᐃᓅᓱᑦᑐᖏᓐᓂᒃ ᑲᒪᒍᑕᐅᑦᓱᑎᒃ; 
ᐊᔪᐃᓐᓇᕆᐊᓕᖏᓐᓂᒃ, ᐱᒍᒪᔭᖏᓐᓂᒃ ᐊᒻᒪᓗ ᓂᕆᐅᑦᑖᖏᓐᓂᒃ ᐱᑦᔪᑎᖃᕐᑎᓗᒍ ᐃᓕᓐᓂᐊᓂᕐᒨᓕᖓᔪᓂᒃ 
ᐊᒻᒪᓗ ᐱᔪᓐᓇᓯᒍᑎᑦᓴᓂᒃ, ᐃᓗᕐᖁᓯᐅᑉ ᑐᓂᓂᖓᓂᒃ, ᑭᓇᐅᓂᕐᒥᒃ, ᐊᒻᒪᓗ ᐃᒻᒥᓂᒃ-ᑲᔪᓯᓕᕐᑎᓂᕐᒥᒃ. 
ᖃᐅᔨᓴᐅᑏᑦ ᐊᒥᓲᓂᕐᓴᖏᓐᓂ ᕿᒥᕐᕈᔭᐅᔪᓂ, ᓱᕈᓰᑦ ᐱᒋᐊᓕᖁᑎᖏᑦ ᐃᓱᒪᒋᔭᐅᓯᒪᖕᖏᑐᑦ.  
ᑕᒪᓐᓇ ᐃᓱᒪᒃᑯᑦ ᖃᐅᔨᓴᐅᑎᖓ ᑎᒡᒍᐊᓯᔪᖅ ᓯᐊᖃᑕᐅᔪᒥᒃ ᐃᓅᖃᑎᒌᑦ ᖃᓄᐃᓕᖓᓂᖓᓂᒃ (ᐃᓚᒌᑦ ᐊᒻᒪᓗ 
ᓄᓇᓖᑦ ᓂᕆᐅᑦᑖᖏᑦ, ᐃᑦᔪᐊᕋᑦᓴᓯᐊᓂᒃ ᐆᑦᑑᑎᑦᓴᖃᕐᓂᖅ, ᐃᑲᔪᕐᑎᓴᖃᕈᑏᑦ, ᐊᓯᖏᓪᓗ) ᐊᒻᒪᓗ 
ᐃᓕᓐᓂᐊᑎᑦᓯᓂᐅᑉ ᐋᕐᕿᓯᒪᐅᑎᖏᓐᓂᒃ ᐱᒻᒪᕆᐅᓂᕐᐹᖁᑎᒋᑦᓱᒋᑦ ᓱᕐᕃᑲᑦᑕᑐᑎᒍᑦ ᐃᓕᓐᓂᐊᕕᒻᒥ 
ᓴᐱᓕᖕᖏᓂᕐᒥᒃ.  ᖃᐅᔨᒪᐅᑏᑦ ᓄᐊᑕᐅᓯᒪᔪᑦ ᓇᓗᓀᕐᓯᔪᑦ ᐃᓕᓐᓂᐊᕈᑎᓂᒃ ᐱᐅᓯᑐᖃᕐᓂᓗ ᖃᐅᔨᒪᓂᐅᑉ 
ᐊᑦᔨᒌᒥᒃ ᐊᖏᔫᑎᑕᐅᓂᖏᓐᓂᒃ, ᐃᓚᐅᔪᐃᑦ ᐅᖃᖃᑦᑕᑎᓪᓗᒋᑦ ᐃᓗᕐᖁᓯᐅᑉ ᑐᓂᓂᖓᑕ ᐊᒻᒪᓗ ᓄᓇᒧᑦ 
ᐃᓕᖓᔪᓂᒃ ᐃᓕᓐᓂᐊᓂᐅᑉ ᐱᒻᒪᕆᐅᓂᖏᓐᓂᒃ ᑭᖑᕚᖑᓛᕐᑐᓄᑦ. ᑕᒪᓐᓇᐅᑎᓪᓗᒍ, ᐃᓕᓐᓂᐊᑎᑦᓯᔨᓂᒃ 
ᐊᓐᓀᑲᑦᑕᖏᓐᓂᖅ ᐃᓕᓐᓂᐊᕖᑦ ᐃᓗᐊᓂ ᐊᑦᑐᐊᔪᒻᒪᕆᐅᕗᖅ, ᐁᑉᐸᖃᕐᓱᓂ ᐱᒻᒪᕆᐅᓂᖓᓂᒃ 
ᐱᑕᖃᕐᑎᓯᑦᓯᐊᓗᓂ ᐃᓕᓐᓂᐊᕕᒻᒥ ᐃᓕᓐᓂᐊᕈᑎᓂᒃ ᐊᑦᑐᐊᔪᓂᒃ ᓄᓇᓕᓐᓂ ᐃᓄᐃᑦ ᐱᒻᒪᕆᐅᒋᔭᖏᓐᓄᑦ.  

ᑭᒡᒐᑐᕐᑏᑦ ᑲᑎᒪᔨᖏᑦ ᑐᑭᓯᑎᑕᐅᓚᐅᔪᔪᑦ ᐅᕕᒃᑲᕗᑦ ᖃᓄᐃᑉᐸᑦ? ᐃᓗᓯᕐᓱᓂᖏᓐᓂᒃ ᖃᐅᔨᓴᐅᑏᑦ ᒥᑦᓵᓄᑦ 
ᓯᕗᓪᓕᐸᐅᓯᒪᔪᓄᑦ ᐊᑐᕐᑕᐅᓱᑎᒃ ᐃᓕᓐᓂᐊᑏᑦ ᐃᓚᐅᑎᓪᓗᒋᑦ ᐃᓘᓐᓇᖏᓐᓂ 14-ᓂ ᓄᓇᕕᐅᑉ ᓄᓇᓕᖏᓐᓂ, 
ᑲᔪᓯᑎᑕᐅᓯᒪᔪᓂᒃ ᓄᓇᕕᒻᒥ ᓄᓇᓕᓕᒫᑦ ᑲᑎᒪᔨᖏᓐᓄᑦ ᐃᓗᓯᓕᕆᓂᕐᒧᑦ ᐊᒻᒪᓗ ᐃᓄᓕᕆᓂᕐᒧᑦ (NRBHSS). 
ᐅᖃᕆᐊᑭᓪᓕᑎᕈᑎᖓ ᓄᐃᑦᓯᓚᐅᔪᔪᖅ ᐃᓘᓐᓈᒍᑦ ᑕᑯᒍᑎᒥᒃ ᖃᐅᔨᒪᒍᑎᓄᑦ ᐃᓯᕕᒍᑎᓂᒃ ᐃᓕᖓᔪᓂᒃ 
ᐳᕐᑐᓂᕐᓴᒥ ᐃᓕᓐᓂᐊᕕᒻᒥ ᐃᓕᓐᓂᐊᑏᑦ ᖃᓄᐃᑦᑑᓂᖏᓐᓄᑦ, ᑎᒥᒃᑯᑦ ᖃᓄᐃᓐᓂᖏᓐᓄᑦ, ᐃᓅᓯᕐᒥᓂ 
ᐱᐅᓯᖏᓐᓄᑦ, ᐃᓅᖃᑎᒌᓂ ᐋᕐᕿᓯᒪᑦᓯᐊᓂᖏᓐᓄᑦ, ᐊᒻᒪᓗ ᐃᓱᒪᒃᑯᑦ ᖃᓄᐃᓐᓂᖏᓐᓄᑦ.  



 

 

ᑭᒡᒐᑐᕐᑏᑦ ᐅᖃᓚᐅᔪᔪᑦ ᐅᖄᒋᐊᓪᓚᕈᒪᓂᕐᒥᓂᒃ ᖃᓄᖅ ᖃᐅᔨᒪᒍᑏ ᓄᐃᑕᐅᔪᑦ ᐃᑲᔪᕐᓯᒐᔭᕐᓂᖓᓂᒃ 
ᑐᑭᑖᖃᑦᑕᓂᕐᒥᒃ ᐃᓕᓴᕐᓂᓕᕆᔨᒃᑯᓂ.  
ᑐᓴᕐᓇᓱᑎᒃ, ᖃᐅᔨᒪᐅᑏᑦ ᐃᓚᖏᑦ ᓄᐃᑕᐅᓚᐅᔪᔪᑦ ᑲᓱᕐᓂᖃᕐᒥᔪᑦ ᑐᑭᓯᒍᑎᕕᓂᕐᓄᑦ 2023-ᒥ ᐃᓱᒪᒃᑯᑦ 
ᖃᐅᔨᓴᐅᑎᕕᓂᖏᓐᓂ, ᐱᓗᐊᕐᑐᒥᒃ ᐊᑦᑐᐊᓂᖏᑎᒍᑦ ᓂᑲᓇᖕᖏᑐᒧᑦ ᐃᑉᐱᒍᓱᐊᓂᕐᒧᑦ ᐱᔪᕆᐅᑎᑦᓴᖃᕐᓂᒥᒃ 
ᐃᓄᐃᑦ ᕿᒻᒪᖁᓯᐊᖏᓐᓂᒃ ᐃᓅᓱᑦᑐᐃᑦ ᓄᓇᕕᒻᒥᐅᑦ ᐃᒻᒧᐊᓂ ᐳᕐᑐᓂᕐᓴᒥ ᐃᓕᓐᓂᐊᕕᒻᒦᑐᓂ, ᐃᓕᓐᓂᐊᑏᑦ 
ᐅᖃᖃᑦᑕᓂᕐᒪᑕ ᐱᐅᑦᓴᓱᑎᒃ ᐃᓚᒌᓂ ᐊᒻᒪᓗ ᓄᓇᓕᓐᓂ ᐊᕙᑎᒥᓐᓂᒃ ᐊᒻᒪᓗ ᐃᓘᓐᓇᑲᓴᑦᓯᐊᓐᓂᖏᑦ 
ᓂᕆᓂᕐᓴᐅᒍᒪᓐᓂᒪᑕ ᐱᐅᓯᑐᖃᒃᑯᑦ ᓂᕿᐅᓲᓂᒃ.  
ᐊᑦᑐᐊᑎᓪᓗᒍ ᐃᓕᓐᓂᐊᕕᒻᒥ ᓴᐱᓕᖕᖏᓂᕐᒧᑦ ᐊᒻᒪᓗ ᐃᓕᓐᓂᐊᕈᑎᑎᒍᑦ ᐱᑦᓯᐊᓂᕐᒧᑦ, ᐃᓕᓐᓂᐊᑏᑦ 
ᐊᒥᓲᓂᕐᓴᖏᑦ ᐅᖃᓚᐅᔪᔪᑦ ᐱᓇᓱᒐᖃᕐᓂᒥᓂᒃ ᐅᕝᕙᓘᓐᓃᑦ ᐊᑭᓕᕐᑐᑕᐅᒍᑎᒋᓇᒋᑦ ᐱᔭᑦᓴᖃᕐᓂᒥᓂᒃ ᐊᓂᕐᕋᒥᓂ 
ᐃᓕᓐᓂᐊᓇᐅᑉ ᐊᕐᕌᒍᖓᑕ ᐃᓗᐊᓂ, ᐃᓚᖏᑦ ᐅᖃᕐᑎᓗᒋᑦ ᑕᒪᑐᒧᖓ ᐃᓕᓐᓂᐊᕕᒻᒧᑦ 
ᐁᖕᖏᑲᓪᓛᑎᑕᐅᓂᕐᒥᓂᒃ. ᐃᓕᓐᓂᐊᑏᑦ ᐊᒥᓲᓂᕐᓴᒪᕆᖏᑦ ᐅᖃᓚᐅᔪᔪᑦ ᐋᓐᓂᑎᕐᑕᐅᖃᑦᑕᓯᒪᓂᕐᒥᓂᒃ 
ᐃᓕᓐᓂᐊᕕᓕᐊᕐᓂᒥᓂ ᐅᕝᕙᓘᓐᓃᑦ ᐃᓕᓐᓂᐊᕕᐅᑉ ᐃᓗᐊᓂ, ᐊᒻᒪᓗ ᐃᓚᐅᖃᑦᑕᓯᒪᓂᕐᒥᓂᒃ ᓈᓚᒍᒪᖕᖏᑐᑦ 
ᐊᒻᒪᓗ ᐅᐃᕕᓴᕐᑐᑦ ᖃᓄᐃᓘᕈᑎᖏᓐᓄᑦ. ᑕᒪᓐᓇ ᐱᒐᓗᐊᕐᑎᓗᒍ, ᐊᒥᓲᓂᕐᓭᑦ ᐳᕐᑐᓂᕐᓴᒥ ᐃᓕᓐᓂᐊᕕᒻᒥ 
ᐃᓕᓐᓂᐊᑐᑦ ᐊᓕᐊᑦᑐᔫᔮᕐᑐᑦ ᐃᓕᓐᓂᐊᕕᒻᒥᒃ, ᐊᒻᒪᓗ ᐊᒥᓱᑦ ᐃᓕᓐᓂᐊᓂᕐᒥᓂᒃ ᑲᔪᓯᒍᒪᑦᓯᐊᓱᑎᒃ.  
ᑭᖑᓪᓕᐹᖓ, ᖃᐅᔨᓴᐅᑎᓂᒃ ᐅᖃᕆᐊᑭᓪᓕᑎᕆᐅᑎ ᓄᐃᑦᓯᓯᒪᑦᓯᐊᑐᖅ ᒪᑯᐊ ᐃᒻᒥᓂᒃ-ᐱᐅᒋᓂᖅ, ᐃᓅᖃᑎᒌᓂ 
ᐱᒋᐅᕐᓂᐅᒍᑏᑦ ᐊᒻᒪᓗ ᐃᓱᒪᒃᑯᑦ ᐃᓗᓯᕐᓱᓂᖅ ᐃᑉᐱᒋᔭᑦᓴᐅᓂᖏᓐᓂᒃ ᑕᑯᓐᓇᓗᓂ ᐃᓕᓐᓂᐊᑏᑦ 
ᖁᓚᖕᖏᓂᖓᓂᒃ ᐋᕐᕿᓱᐃᒍᓐᓇᓂᕐᒥᓂᒃ ᐱᓀᓗᑕᕐᒥᓂᒃ ᐊᒻᒪᓗ ᐊᔪᐃᓐᓇᕆᐊᖃᕐᓇᑐᓂᒃ ᐱᓇᓱᐊᕈᓐᓇᓂᕐᒥᓂᒃ, 
ᑭᓯᐊᓂ ᐊᒥᓲᖕᖏᑐᑦ ᓄᐃᑕᑦᓯᒥᔪᑦ ᐃᓕᑕᕐᓇᕈᑎᓂᒃ ᐃᓱᒪᓐᓈᖏᓐᓂᒧᑦ ᑕᒪᒃᑯᐊ ᓱᕐᕃᒍᓐᓇᒥᑎᓪᓗᒋᑦ 
ᖃᓄᐃᖕᖏᓯᐊᕐᓂᖓᓂᒃ, ᐃᓅᖃᑕᐅᑦᓯᐊᓂᖓᓂᒃ ᐊᓯᒥᓄᑦ ᐊᒻᒪᓗ ᐅᐱᓐᓀᓴᕈᓐᓇᓂᖓᓂᒃ. 

ᑭᒡᒐᑐᕐᑏᑦ ᑲᑎᒪᔨᖏᑦ ᐊᖏᓚᐅᔪᔪᑦ ᐱᖃᑎᒌᒍᑎᓄᑦ ᐊᖏᖃᑎᒌᓐᓂᒥᒃ KI-ᑯᓄᑦ ᐊᒻᒪᓗ ᐅᓪᓛᕈᒻᒥᑕᕐᓂᒃ 
ᐱᖃᑎᒌᓄᑦ ᑳᓇᑕᒥ 2024-2025-ᒥ ᐃᓕᓐᓂᐊᓇᐅᑉ ᐊᕐᕌᒍᖓᓂ. ᑕᒪᓐᓇ ᐃᑲᔪᕐᓯᓚᖓᔪᖅ, 
ᐱᐅᓯᒋᐊᕈᑕᐅᓗᓂᓗ ᐊᒻᒪᓗ ᓄᑲᓀᓪᓕᑎᕈᑕᐅᓗᓂ ᐅᓪᓛᕈᒻᒥᑕᕐᑎᓯᒍᑎᓄᑦ ᐃᓕᓐᓂᐊᑎᓂᒃ ᐃᓕᓐᓂᐊᕕᓐᓂ 
ᓄᓇᕕᐅᑉ ᐃᓗᐊᓂ. 
ᑖᑦᓱᒪ ᐊᖏᖃᑎᒌᒍᑎᐅᑉ ᐱᑦᔪᑎᖓ ᐃᓕᖓᕗᖅ ᑐᓂᔨᓂᕐᒧᑦ ᐃᓘᓐᓀᓅᓕᖓᔪᒥᒃ, ᒪᑭᑕᔭᓪᓗᐊᖑᑦᓱᓂ, ᐊᒻᒪᓗ 
ᐱᐅᔪᔭᒥᒃ ᐅᓪᓛᕈᒻᒥᑕᕐᑎᓯᒍᑎᒥᒃ. ᑕᒪᓐᓇ ᐊᑐᖃᑦᑕᓚᖓᔪᖅ ᐃᓕᓐᓂᐊᓇᐅᑉ ᐅᓪᓗᖏᓐᓂ ᐃᓘᓐᓇᖏᓐᓂ 
ᐊᑐᐃᓐᓇᐅᓗᓂᓗ ᐃᓕᓐᓂᐊᑎᓕᒫᓄᑦ ᐃᓚᐅᒍᒪᔪᓄᑦ.   
ᐱᖃᑎᒌᒍᑎᓄᑦ ᐊᖏᖃᑎᒌᒍᑎ ᒪᓕᑦᑐᖅ ᑕᒪᑐᒥᖓ ᓯᕗᓂᖃᕈᑎᒥᒃ ᓄᐃᑦᓯᒍᑕᐅᓚᐅᕐᓱᓂ ᐃᑯᒪᐅᒻᒨᑐᑦ 
ᐊᑭᑦᓴᓕᐅᕈᑎᓂᒃ ᓄᐃᑦᓯᒍᑏᑦ ᐊᓪᓚᓯᒪᕕᖓᓂ (Système électronique d'appel d'offres (SEAO)) 
ᐅᒃᑑᐱᕆ 2024-ᒥ, ᓇᓗᓀᕐᓯᒍᒪᒧᑦ ᑎᑭᓴᕆᐊᓕᓐᓂᒃ ᐱᑖᕐᕕᓴᓂᒃ. 

ᑭᒡᒐᑐᕐᑏᑦ ᑲᑎᒪᔨᖏᑦ ᑐᑭᓯᑎᑕᐅᓚᐅᔪᔪᑦ MEQ-ᑯᑦ ᑭᓪᓕᓯᓂᐊᕈᑎᓄᑦ ᑐᓴᕐᑎᓯᒍᑎᖏᓐᓂᒃ MEQ-ᑯᓂ 
ᑐᕐᖃᑕᕐᕕᒧᑦ-ᐃᑲᔪᕐᑎᒧᑦ ᒪᕆ-ᔪᓰ ᐸᓓ ᐊᒻᒪᓗ ᐱᓇᓱᑦᑎᖏᓐᓄᑦ.  ᑐᓴᕐᑎᓯᒍᑏᑦ ᓄᐃᑕᐅᓚᐅᔪᔪᑦ ᑲᑎᒪᔨᓄᑦ 
ᐅᐃᒍᐃᑎᑐᑦ ᖃᓪᓗᓈᑎᑐᓪᓗ ᐅᖃᐅᓯᕐᓄᑦ, ᐃᓄᒃᑎᑑᓕᕐᑎᑕᐅᓂᖏᑦ ᐱᔭᕇᓚᐅᔪᖕᖏᒪᑕ ᑲᑎᒪᓂᕐᒥᒃ 
ᑭᖑᕃᓚᕿᑦᓱᑎᒃ. ᐃᓄᒃᑎᑑᕐᑐᓂᑦ ᐊᑦᔨᓂᒃ ᐊᑐᐃᓐᓇᕈᑦᑐᖃᖕᖏᓂᖓᓂ, ᑭᒡᒐᑐᕐᑏᑦ ᐱᔪᒪᓚᐅᔪᔪᑦ 
ᑲᑎᒪᑦᓯᐊᓪᓚᓂᕐᒥᒃ MEQ-ᑯᓂᒃ ᒫᑦᔨᐅᓕᕐᐸᑦ, ᐅᖃᖃᑎᒋᒍᒪᑦᓱᒍ ᑭᖑᓂᐊᒍᑦ ᐊᓪᓗᕆᐊᕈᑎᑦᓴᓂᒃ ᐊᒻᒪᓗ 
ᑲᔪᓯᑎᑦᓯᓂᕐᒥᒃ ᐋᕐᕿᑕᐅᖁᔭᕕᓂᕐᓂᒃ.  
ᐅᒃᑑᐱᕆᒥ, ᑭᒡᒐᑐᕐᑏᑦ ᑐᓴᕐᑎᑕᐅᓚᐅᔪᔪᑦ ᐋᕐᕿᑕᐅᖁᔭᕕᓂᕐᓂᒃ ᑭᓪᓕᓯᓂᐊᕐᑐᓄᑦ ᑕᑯᑎᑕᐅᒐᑎᒃ ᓱᓇᒥᑦᑐᓂᒃ 
ᑐᓴᕐᑎᓯᒍᑎᓂᒃ. 
ᑎᓯᒻᐱᕆᒥ ᑲᑎᒪᓂᕐᒥᓂ, ᑭᒡᒐᑐᕐᑏᑦ ᕿᒥᕐᕈᒍᓐᓇᓯᓚᐅᔪᔪᑦ ᓱᓇᒥᑦᑐᓂᒃ ᑐᓴᕐᑎᓯᒍᑎᓂᒃ. ᑭᓯᐊᓂ 
ᐱᕕᖃᕐᑎᑕᐅᒋᐊᓪᓚᕈᒪᓚᐅᔪᔪᑦ ᑐᑭᓯᓂᐊᕈᓐᓇᓯᓂᐊᕋᒥᒃ ᑖᒃᑯᐊ ᐃᓄᒃᑎᑑᓕᕐᑎᑕᐅᒍᑎᖏᑦ ᐊᑐᐃᓐᓇᐅᓕᕐᐸᑕ. 
ᑭᒡᒐᑐᕐᑏᑦ ᐅᖃᕆᐊᓪᓚᓚᐅᔪᔪᑦ ᑐᓴᕐᑎᓯᒍᑎᓂᒃ ᐃᓄᓕᒫᓄᑦ ᓄᐃᑕᐅᖁᔨᓂᕐᒥᓂᒃ MEQ-ᑯᓂᒃ, ᐱᖓᓱᐃᓂ 
ᐅᖃᐅᓯᕐᓂ (ᐃᓄᒃᑎᑐᑦ, ᖃᓪᓗᓈᑎᑐᑦ, ᐅᐃᒍᐃᑎᑐᑦ), ᑕᒪᑐᒪ ᐅᓪᓗᖓ ᑐᑭᑖᕐᑕᐅᓛᕐᑎᓗᒍ ᐃᓚᐅᑎᓪᓗᒋᑦ. 


